Հայաստանի Հանրապետության

 նախագահ Սերժ Սարգսյանին

Մեծարգո պարոն Նախագահ

Ձեր կարգադրությամբ (№ ՆԿ-159-Ն, 29.10.2012թ.)  հաստատվել է «Հայաստանի Հանրապետությունում մարդու իրավունքների պաշտպանության ազգային ռազմավարությունը», որն ըստ հեղինակների մտահղացման՝ պետք է մեթոդաբանական և մեթոդական հիմք հանդիսանա նախարարությունների և գերատեսչությունների կողմից Հանրապետությունում մարդու իրավունքների պաշտպանության ոլորտում Միջոցառումների եռամյա ծրագրի մշակման համար:

Սակայն վերոնշյալ ռազմավարական ծրագիրն իր կառուցվածքով և բովանդակությամբ քննադատության չի դիմանում.

1. Ըստ փաստաթղթի հեղինակների տրամաբանության, Միջոցառումների ծրագիրը մշակելիս հիմնական ուշադրությունը պետք է կենտրոնացված լինի մարդու իրավունքների պաշտպանության ոլորտի որոշ հոդվածների վրա, որոնք ամրագրված են ՀՀ Սահմանդրությամբ: Հարց է ծագում. «Իսկ ինչպե՞ս վարվել ՀՀ Սահմանադրության 2-րդ գլխի մաս կազմող մարդու իրավունքների մյուս հոդվածների հետ, որոնք ներառված չեն ռազմավարական ծրագրում: Միգուցե՞ կարող ենք դրանք չկատարել Միջոցառումների ծրագրի իրականացման ժամանակահատվածում: 

2. Մարդու իրավունքների պաշտպանության մեթոդաբանական գործընթացը՝ իշխանության (պետության) և մարդու միջև հարաբերությունների կանոնակարգման գործընթաց է (հասկացության ամենալայն իմաստով), որտեղ պետությունը կամավոր հանձնառել է հարգել և պաշտպանել մարդու ֆիզիոլոգիական, սոցիալ-կենցաղային, հոգևոր-մշակութային, քաղաքացիական և հասարակական-քաղաքական իրավունքներն ու ազատությունները:  Այս ձևակերպման մեջ ապրիորի հակասություն է դրված (դա օբյեկտիվ է). պետությունը, որպես պարտադրանքի և ճնշման ինստիտուտ, պարտավորվում է պաշտպանել Մարդուն իր իսկ «կամայականություններից»: Պետությունն իր առջև դրված նպատակին հասնելու համար Սահմանադրության և այլ օրենսդրական ակտերի  մեջ ամրագրում է մարդու սույն իրավունքներն ու ազատությունները: Հայաստանի Հանրապետությունում օրենսդրական բազան, այդ թվում, նաև Սահմանադրությունը, հիմնականում համապատասխանում են միջազգային չափանիշներին:

Այդ դեպքում, անհասկանալի է, թե ինչո՞ւ են ռազմավարական ծրագրի հեղինակները նախարարություններին և գերատեսչություններին հանձնարարում կրկին մշակել Միջոցառումների ծրագիր՝ կառավարման պետական ապարատի կողմից ընդունված օրենսդրական նորմերը և ՀՀ Սահմանադրության պահանջները կատարելու համար:

Կարելի ենթադրել, որ ինչ-որ մեկը, ինչ-որ ժամանակ իշխանության տարբեր ճյուղերի անբարեխիղճ չինովնիկներին «թույլատրել» է խախտել մարդու իրավունքները:
Եթե մենք անհանգստացած ենք մարդու իրավունքների պաշտպանության ոլորտում առկա իրադրությամբ (իսկ դա այդպես է), ապա պետք է գնալ սույն ոլորտի բոլոր ճյուղերի գործունեության վերահսկողության խստացման ճանապարհով:

Տեսականորեն սույն խնդիրը լուծվում է այն դեպքում, եթե իշխանական համակարգն իր ամենօրյա գործունեության մեջ ձգտում է.

· Պահպանել հասարակության, այդ թվում, իր  աշխատակազմի բարոյական բարձր մակարդակը.
· Հետևել օրենքի տառին և բարելավել երկրի օրենսդրությունն ի շահ հասարակության, այլ ոչ թե նրա որոշ խավերի.

· Բնակչության ներկայացուցիչների հետ հարաբերություններում խստորեն պահպանել ընթացակարգային նորմերն ու ստանդարտները:

Գործնականում, այդ երեք բաղադրիչները մեծապես կախված են բնակչության այն շերտի  հոգևոր-բարոյական, մշակութային և պրոֆեսիոնալ մակարդակից, որը քիչ թե շատ մասնակցում է պետության կառավարմանը: Որպես հետևանք, երկրում քաղաքացիների իրավունքների պաշտպանվածության մակարդակը կախված է այդ շերտի կորպորատիվ և սոցիալ-տնտեսական շահերից:

Օբյեկտիվորեն պետությունն ի դեմս իր իշխանության երեք ճյուղերի (օրենսդիր, գործադիր և դատական, այդ թվում նաև վերահսկող մարմինները, Նախագահի ինստիտուտը և ինքնակառավարման մարմինների համակարգը) ի զորու չէ լիարժեք իրականացնել իր հռչակած հիմնական խնդիրը՝ մարդու իրավունքների և ազատությունների պաշտպանությունը՝ չոտնահարելով երկրի կառավարման համակարգի ներկայացուցիչների ճնշող մեծամասնության ձգտումներն ու նպատակները:

Քաղաքակիրթ աշխարհում (որի առաջ հաճախ խոնարհվում ենք) մարդու իրավունքների ոլորտում հիմնական դերը խաղում է հենց հասարակությունը, որը բարոյական իրավունք չի տալիս պետության կառավարման համակարգին, ի դեմս «անբարեխիղճ» չինովնիկների լուծել իր վաշխառուական նկրտումները հասարակության անդամների իրավունքների և ազատությունների ոտնահարման հաշվին:

Թվում է, թե «Հայաստանի Հանրապետության Մարդու իրավունքների պաշտպանության ազգային ռազմավարության» մեջ հիմնական ուշադրությունը պետք է որ կենտրոնացված լիներ Հանրապետությունում մարդու իրավունքների պաշտպանության մոնիտորինգում հասարակության դերի բարձրացման վրա, այդ ոլորտի տարբեր ասպեկտներում, սկսած օրինաստեղծ գործունեությունից մինչև կառավարման համակարգի ներկայացուցիչների ընթացակարգային նորմերի խախտումների առանձին դեպքեր:
Ռազմավարական ծրագրի փաստաթղթի քննարկումից այնպիսի տպավորություն է ստեղծվում, որ Հանրապետությունում մարդու իրավուքների բարձր մակարդակի ապահովման համար միայն մի բան է պակասում՝ ունենալ միասնական Միջոցառումների ծրագիր, որը կենտրոնական և տարածքային իշխանության կառույցներին հնարավորություն կտա կատարել ՀՀ Սահմանադրությամբ ամրագրված իրենց ուղղակի պարտականությունները: Փորձը ցույց է տալիս, որ այդ մոտեցումն իրատեսական չէ, քանի որ դրա մեջ դրված է անվերջության սկզբունքը:

Ռազմավարական ծրագրի մշակման նման նեղ գերատեսչական մոտեցումը գործնականում ոչինչ չի տա: Նման մոտեցման հետևանք է անփառունակ պայքարը կոռուպցիայի դեմ, պայքարն աղքատության դեմ, պայքարն ընդդեմ թրաֆիկինգի և համանման այլ ծրագրեր, որոնք տեղեկատվական մեծ շուքով ընդունվեցին և կամաց ավարտվեցին կամ անվերջ բարեփոխվում են (կրթության, առողջապահության ոլորտում, դատական և իրավապահ համակարգերում և այլն):

Անցել է ավելի քան 20 տարի Անկախության հռչակագրի ընդունումից հետո, սակայն մեր կառավարման համակարգը (այս հասկացության ամենալայն իմաստով) դեռ բարեփոխվում է, և այդ գործընթացն ավարտ չի ունենա, եթե երկրի ղեկավարը, հասարակության մեջ լեգիտիմություն ստանալով, չփոխի երկրի կառավարման համակարգը  «իսկական վերնախավի հատկություն ունեցող մարդկանց համախմբման և բյուրեղացման ճանապարհով, որոնք կարող են և պատրաստ են փոխել գոյություն ունեցող դրությունը՝ երկիրը տանելով զարգացման ճանապարհով» («Должны быть структурные, стратегические, кадровые изменения», Арутюн Месропян, «Голос Армении» 22 հունվարի 2013թ.).

Իմ կարծիքով, քննարկվող ռազմավարական ծրագրում մարդու իրավունքների պաշտպանության ոլորտում հիմնական շեշտը պետք է դնել Հանրապետությունում այն «ենթակառուցվածքների» ստեղծման վրա, որոնք հասարակությանը հնարավորություն կտան մասնակցել մարդու իրավունքների մոնիտորինգին և կնպաստեն հենց կառավարման համակարգի հրապարակայնությանը: 

Որպես մարդու իրավունքների պաշտպանության բնագավառում իշխանության և քաղաքացու միջև առկա «անդունդի» նեղացմանը նպաստող առաջին քայլերից մեկը, նպատարակարմար  եմ գտնում դիտարկել  հետևյալ առաջարկությունները.

1. Առաջարկել Հանրապետության առաջին դեմքերին (Նախագահ, Վարչապետ և ԱԺ նախագահ) պարբերաբար հանդիպումներ կազմակերպել Հանրապետության ԲՈՒՀ-երի ուսանողության հետ (դրանք չպետք է ձևական բնույթ կրեն. Նպատակը՝ Հանրապետության ներքին և արտաքին քաղաքականության մասին երիտասարդությանն իրազեկելն է: Հանդիպումների ժամանակ լսարանը պետք է հարցեր տալու հնարավորություն ունենա):

2. Կազմակերպել Վարչապետի եռամսյակային մամլո ասուլիսներ, որտեղ նա պետք է  զեկուցի Հանրապետությունում մարդու իրավունքների ոլորտում առկա խնդիրների մասին:.

3. Պարտավորեցնել սոցիալական ոլորտի նախարարությունների և գերատեսչությունների ղեկավարներին՝ ՀՀ կառավարության նիստերում, իրենց եռամսյակային հաշվետվություններում լուսաբանել իրենց ղեկավարած ճյուղերում մարդու իրավունքների պաշտպանության ոլորտին առնչվող հարցերը:
4. Պարտավորեցնել նախարարությունների և գերատեսչությունների ղեկավարներին՝ խիստ հաշվառում և արձանագրում իրականացնել ստորադաս գերատեչություններում և կազմակերպություններում մարդու իրավունքների խախտումների վերաբերյալ՝ բնակչությունից ստացված բողոքների և առաջարկությունների, լրատվամիջոցների և սոցիալական ցանցերի ելույթների հիման վրա:

5. Կարգ սահմանել, ըստ որի սոցիալ-կենցաղային և բնապահպանական ուղղվածություն ունեցող օրենքի նախագծերն ու ՀՀ կառավարության որոշումները պետք  է քննարկվեն ՀՀ կառավարության նիստերում լայն հանրային քննարկումներից հետո՝  պարտադիր քննարկման դնելով քաղաքացիական հասարկության ներկայացրած տեսակետերն ու կարծիքները: (Չնայած ՀՀ կառավարության 25.03.2010թ. թիվ 296-Ն որոշմամբ հաստատված “Նորմատիվ իրավական ակտերի նախագծի հանրային քննարկումների կազմակերպման և իրականացման կարգի” առկայությանը, սույն գործընթացը ձևական և ոչ պարտադիր բնույթ է կրում: Պարտավորեցնել ՀՀ կառավարությանը տվյալ օրինագծի վերաբերյալ հանրային կարծիքը հասու դարձնել ՀՀ ԱԺ-ին):

6. Քաղաքացիական հասարկության կառույցներին օրենսդրորեն իրավունք տալ պաշտպանելու հանրային շահերը Հանրապետության դատական համակարգի բոլոր մակարդակներում:

7. Փոփոխություններ մտցնել Հանրապետության համապատասխան իրավական ակտերում, որոնք սահմանափակում են ՀԿ-ների իրավունքները՝ Փաստաբանական պալատի անդամ չհանդիսացող իրավաբանների կողմից քաղաքացիներին փաստաբանական ծառայություն մատուցելու գործում:
8. Հանձնարարել նախարարությունների և գերատեսչությունների, պետական կառավարման մարմինների և ՏԻՄ-երի ղեկավարներին, պարտադիր կերպով ժամանակին և ըստ էության պատասխանել քաղաքացիների գրավոր բողոքներին և դիմումներին: 

9. ՀՀ գլխավոր դատախազությանը հանձնարարել իրականացնել լրատվամիջոցներում և սոցիալական ցանցերում ելույթների վերլուծություն՝ մարդու իրավունքների և հանրային շահերի խախտումների դեպքերի վերաբերյալ և տեղեկացնել Հանրապետության բնակչությանը ձեռնարկված միջոցառումների մասին:

10. Կարգ սահմանել, ըստ որի մարդու իրավունքների խախտում թույլ տված պաշտոնատար անձը պետք է անձնական նյութական պատասխանատվություն կրի թույլ տրված խախտման համար (այդ թվում՝ Եվրադատարանի կայացրած որոշումներով փոխհատուցման վճարումը): 

11. Կազմակերպել պարբերական հեռուստատեսային քննարկումներ նախարարությունների և գերատեսչությունների առաջին դեմքերի մասնակցությամբ, հասարակական գործիչների հետ` Հանրապետությունում մարդու իրավունքների պաշտպանության ոլորտում տիրող իրադրությանը վերաբերող հարցերով:

12. Կարգ սահմանել, ըստ որի Նախագահի կամ Վարչապետի հասցեով ուղարկված՝ մարդու իրավունքների պաշտպանության ոլորտում բնակչության բողոքներն ու առաջարկությունները իրականացնեն Նախագահի և Վարչապետի աշխատակազմերը: (Եթե քաղաքացին դիմում է պետության առաջին դեմքերին, ապա Նախագահի և Վարչապետի աշխատակազմերը պետք է հանդես գան արբիտրի դերում իշխանության համապատասխան կառույցի և քաղաքացու միջև):

13. Հրահանգել նախարարությունների, գերատեսչությունների, մարզպետարանների և խոշոր համայնքային մարմինների ղեկավարներին, տեղական ՔՀԿ-ների ղեկավարներից ստեղծել հանրային խորհուրդներ՝ սոցիալ-կենցաղային, բնապահպանական և քաղաքացիների հանրային շահերին առնչվող այլ խնդիրների հանրային քննարկումներ կազմակերպելու համար:
14. Նախարարություններին, գերատեսչություններին և մարզպետարաններին՝ մշակել և տարածքային ու ՏԻՄ-երում գործունեության պրակտիկայում ներդնել միջոցառումներ գործարար էթիկայի մակարդակի, պրոֆեսիոնալիզմի և պետական կարգապահության բարձրացման ուղղությամբ՝ մարդու իրավունքների խախտումների կանխման նպատակով, և բարձրացնել քաղաքացիների իրազեկվածությունը տվյալ մարմինների գործունեության մասին:
Վերոնշյալ միջոցառումները միայն ուղղությունների ցանկ են, որոնցից յուրաքանչյուրը պետք է հստակորեն կարգավորվի հայեցակարգային առումով: Միջոցառումների արդյունքները պետք է ուշադիր վերլուծել և վերահսկել: Պետք է ստեղծել հասարակական մթնոլորտ, բացառելով որևէ ձևականություն դրանց իրականացման դեպքում:

Իսկ ի՞նչ կտա նման մոտեցումը մեր պետականությանը՝ իշխանության և հասարակության  փոխհարաբերությունների փոփոխման գործում:

Կարծում եմ, որ այն կնպաստի.

· Իշխանության բոլոր կառույցների գործունեության թափանցիկության ու հրապարակայնության մակարդակի բարձրացմանը.

· Հանրապետության բնակչության քաղաքացիական ակտիվության բարձրացմանը, երբ նրանցից յուրաքանչյուրը մասնակից կդառնա կառավարման բոլոր մակարդակներում որոշումների ընդունման գործընթացին.

· Բյուրոկրատական ապարատի գործունեության հասարակական վերահսկողության բարելավմանը.

· Իշխանության կառույցներից բնակչության օտարման կրճատմանը և Օրենքի ուժի հանդեպ բնակչության հավատի բարձրացմանը.

· Հասարակության, այդ թվում՝ կառավարման ապարատի բարոյական մակարդակի բարձրացմանը.

· Կառավարման ապարատի ներկայացուցիչների պրոֆեսինալ մակարդակի բարձրացմանը.

· Կառավարման ապարատի կադրերի ընտրության իրականացմանը՝ «Ծառայել գործին, այլ ոչ թե անհատին» սկզբունքով:

Եթե ներկայացված առաջարկությունները կարելի է որպես հիմք ընդունել, խնդրում եմ Ձեր հանձնարարականը ՀՀ արդարադատության նախարարությանը՝ դրանք հաշվի առնելու Միջոցառումների ծրագրի մշակման ժամանակ:

Լևոն Ներսիսյան
Ա.Դ. Սախարովի անվան մարդու իրավունքների պաշտպանության 

հայկական կենտրոնի տնօրեն

